
Uda iristear dela, udalekuetan izena emateko garaia iritsi zaio Limari, aurrenekoz. Lagunekin batera joan nahi du; udalekuak, ordea, ez dira ohikoak, neska-mutil berezientzat pentsatuta daude. Superudalekuetara superbotereak dituzten nerabeak baino ez dira joaten. Bertan, dohain berezien jabe diren gaztetxoek beren trebeziak landuko dituzte. Ustekabean hartuko du Limak Markos ere joatekoa dela. Limarentzat, oso berezia izan arren, mutil arrunta zelakoan zegoen. Zur eta lur geratuko da erdi jainko erdi gizaki dela jakitean.
Hori gutxi balitz, Maia amak beste botere berri bat iragarri dio: aurrerantzean, zentzumen guztiak garatuko zaizkio; hipersentikorra bihurtuko da. Ondorioz, dena biziko du intentsitate handiagoz: usainak eta zaratak ez ezik, baita nahigabeak, alaitasunak eta beldurrak ere..

Maksimi,

Tanyari,

Natashari,

Denisi,

Bogdani,

Vikari,

Yanari

eta gerrak umezurtz utzi dituen haur guztiei.

SUPERUDALEKUAK

Ohe gainean etzanda dago Lima, mugikorretik lagunekin solasean, gurasoek bazkaritarako deitu bitartean. Leihoa zabal-zabal irekita dauka, bero handia egiten baitu. Lagun guztiek dute ondorengo egunetarako planen bat: Brenda Puerto Ricon dago familia bisitatzen, Egoitz futboleko udalekuetara doa biharamunean, eta bikiak eta Markos ere udalekuetara joatekotan dira laster.

XANA: Lima! Bazatoz udalekuetara azkenean?

MOURA: Etorri!!!

MARKOS: Lima, etorri!

LIMA: Oraindik ez dakit…

BRENDA: Eta ni hemen…

EGOITZ: Hondartzan kokondo azpian, ze gaizki e?

BRENDA: Je je!

Limak ez die oraindik gurasoei udalekuei buruz hitz egin, badakielako ez zaiela ideia gustatuko. Oraindik ume bat dela uste dute, eta ez dute nahi alaba euren ondotik urruntzerik. Ezetz esango dute, baina galdetu, behintzat, egin behar die.

Lima ohetik altxatzera doan unean bertan, haize hotza sartu da gelan, izotza bezain hotza. Eta ez da Limak eragindako haize-bolada izan, nahiz eta eguraldian eragiteko boterea duen. Azken egunotan, gauza bera gertatzen da: udan dauden arren, haize-bolada hotza sartzen da kanpotik, leihoa itxita badago, indarrez irekitzen duena. Eta, gero, eskutitz bat agertzen da Limaren mahai gainean, haizeak ekarria. Gutun-azal more bat, egunero. Egunean behin baino gehiagotan ere iritsi ohi da batzuetan.

Limak gutun-azala hartu eta mahaiko tiraderan gorde du, ireki gabe dauden gainerakoekin batera. Izan ere, badaki eskutitz horiek guztiak nork bidali dituen: Maiak, bere ama biologikoak. Eta badaki gutun horietan zer jarriko duen ere: botere berri bat hartzear dela. Halaxe izan du bere superbotere guztien berri, eta horrela jakin zuen eguraldian eragiteko gai dela, besteren pentsamenduak irakur ditzakeela… Konjuruliburu liburu magikoa ere halaxe jaso zuen. Baina superbotereez kokoteraino dago. Lagunekin udalekuetara joan nahi du, botere berriez arduratu gabe. Hamahiru urte betetzear den neska arrunta izan nahi du.

–Jaitsi mahaia jartzera! –behetik dei egin dio Arantxak, bere beste amak.

Amak eta biek atondu dute mahaia. Gero, bazkariaren zain eseri da Lima:

–Joan naiteke lagunekin udalekuetara?

–Udalekuetara? –ama ondoan eseri zaio–. Badakizu oporretan urtero hondartzara joaten garela, Zarazketara.

–Bai, baina abuztuan. Uztail osoan lana duzu institutuan, ezta?

Buruarekin baietz egin du Arantxak. Haurdunaldiko lehen asteak gogorrak izan ziren Limaren amarentzat, etengabe botaka. Baina dagoeneko lanera itzulia da, zuzendaria baita Bertokiko Bizenta Mogel Institutuan. Ikasturte hasiera ez zitzaion samurra egin Lima gaixoari, ama zuzendaria izateaz gain, aita euskarako irakaslea baita. Baina ohitu da egoera berrira ikasturtea amaitzerako.

–Eta zer egingo dut nik uztailean gure neskatoa gabe? –sartu da elkarrizketan bazkaria prestatzen diharduen Iñaki.

–Aita, horri xantaia morala deitzen zaio.

–Arrazoi du, Iñaki –esan dio Arantxak–. Eta non dira udaleku horiek? Zenbat denborarako litzateke?

–Horrek baietz esan nahi du, ama? –Limari begiek distira egiten diote pozaren pozez.

–Informazio gehiago behar dugula, besterik ez –aitak–. Informatu zaitez eta ikusiko dugu, Lili.

Lima normalean haserretu egin ohi da gurasoek Lili deitzen diotenean, bere benetako izena den arren, nahiago duelako Lima deitzea. Baina ez dauka denborarik alferrik galtzeko. Mahaitik presaka jaiki eta logelara joan da, eskailerak binaka igoz.

–Lili, orain ez, bazkaria prest dago! –dei egin dio aitak, baina berdin izan zaio neskatoari.

Logelako leihoa irekita aurkitu du berriz ere, beste eskutitz more bat mahai gainean. Tiraderan gorde du. Hasperen egin eta ohean etzan da, telefonoa belarrian.

–Moura, gurasoek udalekuei buruzko informazio gehiago nahi dute. Noiz eta non dira?

–Uztaileko bigarren hamabostaldian –esan dio Mourak–. Lekua, aldiz, sekretua da.

–Nola izango da, ba, sekretua?

–Lima, ez dira udaleku arruntak gu goazenak.

–Nola arruntak ez direla? Zer esan nahi duzu?

Haize hotza sartu da berriro Limaren logelan, beste eskutitz bat ekarri duena.

–Ez dira udaleku arruntak, Lima. Superudalekuak dira.

–Superudalekuak?

–Bai: superudalekuak, superbotereak lantzeko. Udaleku horietara ez da edonor joaten: lamiak, Xana eta ni bezala; jainkoen alabak, zure modura… Ulertzen?

Bai, ulertu du, sinesgaitza egiten zaion arren. Antza, nerabe arrunta izatearena beste momentu baterako utzi beharko du Limak.

–Lili, zatoz bazkaltzera oraintxe bertan edo bazkaldu gabe geldituko zara –mehatxu egin dio aitak behetik.

–Utzi egin behar zaitut, Moura. Gero arte!

Isilean hasi da Lima bazkaltzen. Badaki gurasoei ez diela graziarik egingo superudalekuen kontuak.

–Hitz egin duzu lagunekin? –galdetu dio amak–. Baduzu udalekuei buruzko informazio berririk?

–Ez didate telefonorik hartu –letxuga sardexkada bat sartu du Limak ahoan, gezurra lehenbailehen estali nahian.

Nola azaldu gurasoei botereak lantzeko superudaleku bat dela? Nola, Limaren botereak aipatu orduko urduri jartzen badira? Superbotereek euren alaba neska arrunta ez dela gogorarazten diete Arantxa eta Iñakiri, eta bere benetako gurasoak ez direla ere bai, ez behintzat guraso biologikoak.

–Zer darabilzu buruan, Lili? Ez duzu ahorik zabaldu behar bazkari osoan?

–Jateko bai –Limak oilasko-izterrari hozka egin dio. Nolakoak ote dira superudalekuak? Zer jende klase joaten ote da? Xana eta Moura lamiak dira, baina Markos ere haiekin doa udalekuetara. Markos ez da, ba, mutiko arrunta?

Ene! Ez du orain arte horretan pentsatu! Superudalekuak superboteredun gazteentzat direla esan dio Mourak. Beraz, zergatik doa Markos superudalekuetara? Limak bikiei deitu nahi die lehenbailehen Markosekin zer arraio gertatzen den jakiteko.

–Lili, lasaiago jaten ez baduzu, kalte egingo dizu –aitak.

–Jaten amaitu eta lagunei deitu nahi diet, udalekuei buruz galdetzeko.

Limak bi mokadutan amaitu du oilasko-izterra, presa baitauka Markosen berri jakiteko. Gelara igotzean, oilasko-koipez zikindu du mahai gainean agertu den gutun-azal berria. Gero eta sarriago iristen dira, eta ez dago tiraderan gehiagorentzako lekurik. Mourari deitu dio jarraian, baina ez dio telefonoa hartu. Xanarekin saiatu da ondoren, baina alferrik. Eta Markosi berari deitzen badio? Eta zer esango dio?: “Kaixo, Markos, zer superbotere duzun jakin nahiko nuke”. Bai zera! Nola deituko dio, ba, Markosi hori galdetzeko? Agian, Moura nahastuta dago eta jende arrunta ere joaten da udaleku horietara. Interneten bilaketa egin du Limak, baina alferrik izan da: ez du inon aurkitu superudalekuei buruzko informaziorik. Sekretuz eta misterioz inguratutako udalekuak dira, alajaina. Beste nork izan dezake superudalekuei buruzko informazioa? Erantzuna bururatu orduko, izozkia jateko gogoa etorri zaio Limari. Igo bezalaxe, arrapaladan jaitsi ditu eskailerak:

–Paulitaren etxera noa!

–Itxaron pixka bat, neskato –esan dio aitak–. Lehenengo, lagundu sukaldea jasotzen. Gero joango zara Paulitarenera.

Gogaituta, hasperen egin du Limak. Zergatik ez ote dauka kriskitin bat jota sukaldea distiratsu uzten duen superboterea?

KALAMITATEA

Paulita bere etxe atariko intxaurrondoaren gerizpean eserita aurkitu du Limak. Ez dago bakarrik: ondoan dauka, lasai-lasai etzanda, Grax katu beltza.

–Hozkailuan prest daude bi katilu jogurtezko izozkiz beteta. Ez ditut lehenago atera, urtuko ziren bestela.

–Bazenekien etorriko nintzela?

–Sudur luze honekin urrutitik usaindu zaitut –esan dio Limari, eta begia kliskatu dio.

Izozkiak hartuta, zuhaitzaren azpian eseri da Lima ere. Amaitzean, lurrean utzi dituzte katiluak, eta Grax arduratu da izozki-hondarrak miazkatzeaz.

–Badakizu sudur luze honek zure kezkak ere usaintzen dituela, txiki? Tira, kontatu.

Hasperen egin du Limak:

–Lagunak udalekuetara doaz, eta haiekin joan nahi dut.

–Eta zein da arazoa?

–Ez direla udaleku arruntak. Superudalekuak dira.

–Superudalekuak? Bai ederki! Asko ikasiko duzu han.

–Hortaz, ezagutzen dituzu?

–Ezagutuko ez ditut, ba! Neu ere izan nintzen gaztetan.

–Hara! –harritu da Lima.

–Zer uste duzu zuk, beti zaharra izan naizela?

–Ez nekien sorginak ere joaten zirenik –pentsakor jarri da Lima.

–Zer darabilzu buruan?

–Paulita, jende arrunta ere joaten al da superudalekuetara?

–Ez. Zer ba?

–Markos ere badoa. Eta, nik dakidala, ez da ez izaki mitologikoa, ez jainkoa. Sorgina ote da, zu bezala?

Furgoneta baten soinuak eten die elkarrizketa. Grax, zaratak ikaratuta, ihesi joan da.

–Ez duzue bide hau autoentzako txukuntzea pentsatzen? Amesgaiztoa da honaino iristea –esan du mutil gazte batek furgonetatik jaistean.

–Kexatu Udalari. Ez dute auzo txikietako biztanleongan batere pentsatzen. Dena den, niri ez dit gehiegi eragiten, ez naiz autoz asko ibiltzen –Paulitak intxaurrondoaren enborrean utzia duen erratz hegalaria seinalatzean, Limak algara txiki bat egin du; banatzaileak ez du, noski, txantxa ulertu.

–Lili Maiuriren bila nabil –esan du, eta orduan erreparatu dio Limak banatzaileak eskuetan daraman gutun-azalari. Morea da, egunero bere logelan jasotzen dituenen berdin-berdina. Ez da lehenengo aldia Maiak Paulitaren etxera eskutitz bat bidaltzen diona.

–Neu naiz –erantzun du Limak, eta gogo txarrez banatzailearengana gerturatu da. Sinadura bat bota du. Hurrengo batera arte agurtu du gazteak.

–Maiaren gutun bat, ezta? –esan dio Paulitak, jakin-minez.

Limak burumakur erantzun dio:

–Aspalditik ari zait bidaltzen. Egunero agertzen zaizkit logelan halakoak.

–Eta zer diote?

–Ez ditut ireki. Ez dut jakin nahi zer dioten.

–Zergatik ez? Seguru botere berriren bat eman nahi dizula.

–Ba, horrexegatik, Paulita. Ez dut botererik nahi. Nik nerabe arrunta izan nahi dut, nire lagunak bezalakoxea.

–Arruntak dira zure lagunak? Bikiak, adibidez?

–Ez, Xana eta Moura lamiak dira. Baina Brenda arrunta da, eta Egoitz ere bai; eta Markos ere arrunta da, edo hala uste dut.

–Brenda ez da arrunta: Bizenta Mogel institutuan ikasle gutxi dago matematikarako halako gaitasuna duena. Egoitz, berriz, futbolari bikaina da. Eta Markos? Uste nuen munduko pertsonarik bereziena zela zuretzat.

Lima gorri-gorri jarri da, baina orain ez da Osinalden tenperatura igotzen Lima gerezia bezain gorri jartzen den bakoitzean, botereak ondo menperatzen baititu.

–Txiki, ezin duzu ukatu benetan zarena. Botereak badauzkazu eta edukiko dituzu. Hori ez dago zure esku. Jaiotzetik jaso duzun dohaina da. Haiekin zer egiten duzun, aldiz, bada zure ardura. Beraz, botereak eta zeure burua zenbat eta hobeto ezagutu, hobeto bideratuko dituzu bai botereak bai zure bizitza. Horregatik, on egingo dizu superudalekuetara joateak. Eta zer esanik ez, Maiak bidalitako eskutitzak irakurtzeak.

Hasperen egin du Limak. Ados, irakurriko du ditxosozko eskutitza. Onartu behar urduri dagoela. Dagoeneko ez du lurrikararik eragiten urduri dagoenean, baina ezin saihestu eskuen dardara, ezta ahotsarena ere, amaren gutuna irakurtzen hastean:


Lili laztana:

Lehenik eta behin, jakin ezazu oso harro nagoela zutaz. Mikelats eta Atarrabik kontatu didate sarri egoten direla zurekin, eta ikaragarrizko poza ematen dit nire seme-alabak elkarrekin hain ondo konpontzeak. Biak inoiz baino zoriontsuago ikusten ditut: Atarrabi poz-pozik dago zuri esker berreskuratutako itzalarekin, eta Mikelatsek, jakingo duzun bezala, Euskal Herriko eguraldi-iragarle onenaren saria jaso du berriki. Guztia zuri esker izan da, Lili.

